
63

Vedendola Martin in quello stato:

Amixi, ô disse allôa, se no protezo

Chi m’ha sarvôu, mi saivo ûn scellerato:

Questo ô l’è ô mæ doveî: no gh’è ommo pezo

Fra tûtti i ommi iniqui d’ûn ingrato:

Appeña dito questo ô sata a mezo;

E quella tûrba ô va a investi ä dreittûa

Con chêu ardio, aja brusca e sciabbra nûa.

Pe no lasciâlo solo in quell’intrigo

E pericolo grave, a-ô quæ ô l’ëa esposto,

Diego con Fiesco d’aggiuttâ l’amigo

Deliberavan a qualunque costo:

Questo pe onô e doveî contro ô nemigo

O cöre a salvâ a donna o a moî disposto,

Pe doveî quelli ëan pronti e per onô

A salvâ amigo e amiga o a moî con lô.



65

Ghe van apprêuvo: a quelli Indien davanti

Arrivan tutti treî ne-ô tempo stesso,

E se cacciàn fra-a donna e i circostanti:

Cazzan in pessi quanti gh’ëan dappresso

Colpii da quelle sciabbre fulminanti

Comme se foisan figurin de gesso:

A quello brûtto preambolo i vixin

Sorpreisi s’allargavan ûn pittin.

A donna allôa ciù libera e rescioâ

Pe quell’aggiûtto, avendo averto ô passo

A corriva scappando verso ô mâ;

Ma desfæta da-e botte e da-ô strapasso,

A s’è in mezo da spiaggia abbandonâ

Lunga, desteisa, freida comme ô giasso,

Fra ûn morto e lê senza respio e senza

Sentimento gh’ëa poca differenza.

